
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԻ ՑԱՆԿԻ ԲԱՐԵԼԱՎՄԱՆ ԵՎ ԹՎԱՅՆԱՑՄԱՆ ՄԵԹՈԴԱԲԱՆՈՒԹՅՈՒՆԸ ՀԱՍՏԱՏԵԼՈՒ ՄԱՍԻՆ
Հիմք ընդունելով Սահմանադրության 153-րդ հոդվածի 3-րդ մասը ՝ Հայաստանի Հանրապետության կառավարությունը որոշում է.
1. Հաստատել հանրային ծառայությունների ցանկի բարելավման և թվայնացման մեթոդաբանությունը՝ համաձայն հավելվածի․ 
2․ Հանրային ծառայությունների թվայնացման գործընթացի պատշաճ համակարգման, մատուցվող ծառայությունների ավելորդ վարչարարական պահանջներն ու ընթացակարգերը նվազեցնելու, միասնական թվային քաղաքականության ու ճարտարապետության սկզբունքներին հակասող թվային լուծումների ու հարթակների ստեղծումը բացառելու և փոխարենը ծառայությունները քաղաքացու փորձառության տեսանկյունից դիտարկելու և համակարգային փոփոխություններ ապահովելու նպատակով.
1) [bookmark: _heading=h.93ogf1yr8qg8]«Կառավարության կառուցվածքի և գործունեության մասին» օրենքով սահմանված նախարարություններին և «Պետական կառավարման համակարգի մարմինների մասին» օրենքով սահմանված` կառավարությանն ու նախարարություններին ենթակա մարմիններին (ծառայություն մատուցողներ)՝ մինչև 2026 թվականի մայիսի 31-ը «Հանրային տեղեկությունների մասին» օրենքի 9-րդ հոդվածի 4-րդ մասի 1-ին կետով սահմանված հանրային ծառայությունների կատալոգում (hartak.am) ներառված 1018 հանրային ծառայությունները սույն որոշման հավելվածով հաստատված մեթոդաբանությամբ (այսուհետ՝ Մեթոդաբանություն) օպտիմալացնել և Հայաստանի տեղեկատվական համակարգերի գործակալություն (այսուհետ՝ ՀՏՀԳ) հիմնադրամի հետ համագործակցությամբ թվայնացման ենթակա ծառայությունների ցանկը ներկայացնել Տեղեկատվական համակարգերի կառավարման խորհրդի հաստատմանը (այսուհետ՝ ՏՀԿԽ):
2) [bookmark: _heading=h.2gr3c5dk3grj]Սույն որոշման 4-րդ կետով սահմանված պատասխանատու պետական մարմինների ղեկավարներին՝ յուրաքանչյուրն իր մասով ՀՏՀԳ-ի հետ համագործակցությամբ մինչև 2026 թվականի հուլիսի 1-ը «Նորմատիվ իրավական ակտերի մասին» օրենքով սահմանված կարգով Կառավարության հաստատմանը ներկայացնել նույն կետով սահմանված կյանքի 12 իրադարձությունների ներքո  և դրանցից դուրս մատուցվող հանրային ծառայությունների օպտիմալացված ցանկի թվայնացման առաջնահերթությունները և դրանց ճանապարհային քարտեզը` ըստ գործողությունների ժամկետների։
3․ Մինչև սույն թվականի նոյեմբերի 1-ը սույն որոշման 2-րդ կետի 2-րդ ենթակետով սահմանված առաջնահերթությունները և դրանց ճանապարհային քարտեզը Կառավարության կողմից չհաստատվելու դեպքում Հայաստանի տեղեկատվական համակարգերի գործակալությունը մինչև 2027 թվականի հունվարի 1-ը մշակում է օրենսդրական փոփոխությունների նախագիծ՝ 2027 թվականի մարտի 1-ից տվյալ հանրային ծառայությունը նախատեսող ու դրա մատուցման ընթացակարգերը կանոնակարգող իրավական ակտերը կամ դրանց համապատասխան դրույթները ուժը կորցրած ճանաչելու վերաբերյալ։
4․ Ստորև նշված կյանքի 12 իրադարձությունների ամբողջական վերակառուցման, թվայնացման ու քաղաքացիներին հասանելիություն ապահովելու, ինչպես նաև նշված գործընթացները առաջնորդելու նպատակով պատասխանատու նշանակել պետական կառավարման համակարգի հետևյալ մարմիններին՝
1) «Երեխայի ծնունդ»` Աշխատանքի և սոցիալական հարցերի նախարարություն.
2) «Ստանալ քաղաքացիություն և կացության իրավունք»` Ներքին գործերի նախարարություն.
3) «Ստանալ կրթություն»` Կրթության, գիտության, մշակույթի և սպորտի նախարարություն.
4) «Պահպանել առողջությունը»` Առողջապահության նախարություն.  
5) «Աշխատանք և կարիերա»` Աշխատանքի և սոցիալական հարցերի նախարարություն.
6) «Ունենալ տուն»` Աշխատանքի և սոցիալական հարցերի նախարարություն.
7) «Ունենալ և վարել ավտոմեքենա»` Ներքին գործերի նախարարություն.
[bookmark: _heading=h.mi6rdnoxrj2v]8) «Ձեռներեցություն և սեփականության իրավունքի պաշտպանություն» (առցանց բաժնետոմսերի առուվաճառք)` Արդարադատության նախարարություն. 
9) «Էլեկտրոնային առևտուր»` Պետական եկամուտների կոմիտե.
10) «Վճարել հարկերը»` Պետական եկամուտների կոմիտե.
11) «Ստանալ կենսաթոշակ»` Աշխատանքի և սոցիալական հարցերի նախարարություն.
12) «Հաղթահարել ժամանակավոր դժվարությունները»` Աշխատանքի և սոցիալական հարցերի նախարարություն։
5․ Սույն որոշման 4-րդ կետով սահմանված պետական մարմինների ղեկավարներին հանձնարարել` առաջնորդվելով Տեղեկատվական համակարգերի կառավարման խորհրդի՝ 27․06․2025 թվականի նիստի N 1.4 որոշմամբ հաստատված «Կյանքի իրադարձություններ․ նկարագիր և իրականացման ուղեցույց»-ով՝ իրականացնել կյանքի տվյալ իրադարձության ամբողջ շղթայի իրավական և տեխնոլոգիական վերլուծություն, խնդիրների, այդ թվում՝ անհարկի վարչարարության վերհանում, կյանքի յուրաքանչյուր իրադարձությանը համապատասխանող, օրենսդրությամբ նախատեսված հստակ ծառայության (ծառայությունների) նույնացում և թվայնացման գործընթացի ճանապարհային քարտեզի մշակում։
6․ Սույն որոշումն ուժի մեջ է մտնում պաշտոնական հրապարակմանը հաջորդող օրվանից։

	Հայաստանի Հանրապետության
վարչապետ
	Ն. Փաշինյան

	Երևան
	






Հավելված
ՀՀ կառավարության 2026 թվականի
____ __-ի N ___-Ն որոշման

ՄԵԹՈԴԱԲԱՆՈՒԹՅՈՒՆ
ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԻ ՑԱՆԿԻ ԲԱՐԵԼԱՎՄԱՆ ԵՎ ԹՎԱՅՆԱՑՄԱՆ

I. ԸՆԴՀԱՆՈՒՐ ԴՐՈՒՅԹՆԵՐ
1. Սույն մեթոդաբանությունը նպատակաուղղված է մեկ տրամաբանությամբ օպտիմալացնելու հանրային ծառայությունների ամբողջական կատալոգը՝ գործառութակենտրոն մոտեցումից անցում կատարելով քաղաքացիակենտրոն մոտեցմանը, վերացնելով վերածածկերը, ներքին գործընթացները և ծառայությունների մասնատման դեպքերը։
2. Սույն մեթոդաբանության նպատակն է հանրային ծառայությունները դիտարկել քաղաքացու (օգտատիրոջ) տեսանկյունից՝ հասկանալով նրա ստացած վերջնարդյունքը։
3. Սույն մեթոդաբանությունը կիրառելիս անհրաժեշտ է հետևել նաև ՀՀ կառավարության՝ 2013 թվականի դեկտեմբերի 26-ին ընդունված N 1521-Ն որոշման պահանջներին։


II. ՀԱՆՐԱՅԻՆ ԾԱՌԱՅՈՒԹՅՈՒՆՆԵՐԻ ՀԱՄԱՊԱՏԱՍԽԱՆԵՑՈՒՄ ՀԱՆՐԱՅԻՆ ԾԱՌԱՅՈՒԹՅԱՆ ՍԱՀՄԱՆՄԱՆԸ ԵՎ ՆԵՐՔԻՆ ԳՈՐԾԸՆԹԱՑՆԵՐԻ ՖԻԼՏՐՈՒՄ

4. Հանրային է համարվում այն ծառայությունը, որը`
1) պետության կամ համայնքի կողմից մատուցվում է քաղաքացիներին կամ կազմակերպություններին,
2) ամրագրված է որևէ իրավական ակտով,
3) ֆինանսավորվում է պետական բյուջեից կամ պետական տուրքի դիմաց,
4) տալիս է հնարավորություն քաղաքացիներին կամ կազմակերպություններին իրացնելու օրենքով սահմանված իրենց իրավունքները կամ կենսական կարիքները,
5) ունի սահմանված վերջնարդյունք, որը ստանում են քաղաքացիները կամ կազմակերպությունները։ 
5. Պետական մարմինները սույն հավելվածի 4-րդ կետի տրամաբանությամբ պետք է ծառայությունների ցանկից հեռացնեն կառավարական ներքին գործառույթները, որոնք չեն համապատասխանում հանրային ծառայության սահմանմանը։ 

III. ՉԹՎԱՅՆԱՑՎՈՂ ԾԱՌԱՅՈՒԹՅՈՒՆՆԵՐԻ ԽՄԲԱՎՈՐՈՒՄ

6. Եթե ծառայությունն իր բնույթով թվայնացման ենթակա չէ, անհրաժեշտ է դիտարկել դրա ներքին գործընթացների բարելավումն ու տվյալների ինքնաշխատ ստացումը՝ ապահովելով օգտատիրոջ դրական փորձառությունը ֆիզիկական ծառայությունից օգտվելիս։
7. Պետական մարմինները պետք է սույն հավելվածի 6-րդ կետի տրամաբանությամբ բացահայտեն և խմբավորեն այն ծառայությունները, որոնք չեն կարող մատուցվել թվային եղանակով, ըստ առաջնահերթությունների՝ ապահովեն դրանց ներքին գործընթացների բարելավումը թվային գործիքների միջոցով։ 

IV. ՏԱՐԲԵՐ ՄԱՐՄԻՆՆԵՐԻ ԿՈՂՄԻՑ ՄԱՏՈՒՑՎՈՂ ԾԱՌԱՅՈՒԹՅՈՒՆՆԵՐԻ ԻՆՏԵԳՐՈՒՄ

8. Քաղաքացու համար միևնույն վերջնարդյունքն ապահովող նույնաբովանդակ ծառայությունը պետք է մատուցվի 1 մարմնի կողմից՝ դիտարկվելով որպես 1 ծառայություն։
9. Պետական մարմինները, համագործակցելով միմյանց հետ, պետք է սույն հավելվածի 8-րդ կետի տրամաբանությամբ բացահայտեն և խմբավորեն նույնաբովանդակ ծառայությունները, ապահովեն դրանց միավորումը՝ սահմանելով պետական մարմինների հստակ դերերը։ 

V. ՄԱՍՆԱՏՈՒՄՆԵՐԻ ԽՄԲԱՎՈՐՈՒՄ

10. Եթե ծառայությունների իրավական հիմքը, դիմելու, հայտի մշակման, արդյունքի տրամադրման գործընթացներն իրականացվում են համանման եղանակով, և ծառայության միայն մեկ բաղադրիչն է փոփոխական, ապա նման ծառայությունները պետք է խմբավորվեն 1 հիմնական գործընթացում (մեկ բիզնես գործընթաց՝ մեկ ծառայություն սկզբունք)։ Մասնավորապես՝ սույն կետի տրամաբանությամբ պետական մարմինները պետք է՝
1) տարբեր պետական մարմինների կողմից մատուցվող սակայն քաղաքացու միևնույն կարիքին ուղղված աջակցության տարբեր ծրագրերը ինտեգրեն մեկ ծառայությունում և տրամադրեն միասնական համակարգով, իսկ ժամանակավոր ծրագրերից կախված՝ փոփոխեն դրանց տրամադրման պայմանները,
2) ըստ մատուցման օբյեկտի մասնատված ծառայությունները խմբավորեն 1 ծառայության մեջ՝ օգտատիրոջը տալով ծառայության տեսակն ընտրելու հնարավորություն ծառայությունից օգտվելիս,
3) ըստ գործունեության ձևի մասնատված ծառայությունները խմբավորեն 1 ծառայության մեջ՝ օգտատիրոջը տալով գործունեության ձևն ընտրելու հնարավորություն ծառայությունից օգտվելիս,
4) ըստ աշխարհագրական բաժանումների մասնատված ծառայությունները խմբավորեն 1 ծառայության մեջ՝ օգտատիրոջը տալով իրեն անհրաժեշտ տարածքն ընտրելու հնարավորություն, եթե դա անհրաժեշտ է ծառայության մատուցման համար,
5) ըստ թիրախային խմբերի մասնատված ծառայությունները խմբավորեն 1 ծառայության մեջ՝ օգտատիրոջը տալով իր կարգավիճակն ընտրելու հնարավորություն ծառայությունից օգտվելիս,
6) ըստ մատուցման եղանակի մասնատված ծառայությունները խմբավորեն 1 ծառայության մեջ՝ օգտատիրոջը տալով իրեն հարմար եղանակը (channel) ընտրելու հնարավորություն ծառայությունից օգտվելիս։

VI. ՕԳՏԱԳՈՐԾԵԼԻՈՒԹՅԱՆ ԵՎ ՊԱՀԱՆՋԱՐԿԻ ԳՆԱՀԱՏՈՒՄ

11. Եթե ծառայությունից տարվա կտրվածքով օգտվել են ոչ ավելի, քան 1000 քաղաքացիներ, ապա այդ ծառայության համար անհրաժեշտ է կատարել վերլուծություն՝ հասկանալու համար կատարված ծախսերի դիմաց ստեղծված օգուտները, և սահմանել թվայնացման համապատասխան առաջնահերթություն։
12. Պետական մարմինները պետք է սույն հավելվածի 11-րդ կետի տրամաբանությամբ առանձնացնեն տարեկան 1000-ից պակաս օգտատեր ունեցած ծառայությունները և սահմանեն թվայնացման ցածր առաջնահերթություն։ 

VII. ԾԱՌԱՅՈՒԹՅՈՒՆԸ ՆԱԽԱՁԵՌՆՈՂԻ ԲԱՑԱՀԱՅՏՈՒՄ

13. Եթե ծառայությունը կարող է նախաձեռնվել միայն դատարանի կամ քննչական մարմնի որոշմամբ, ապա այն չպետք է դիտարկվի որպես հանրային ծառայություն։
14. Պետական մարմինները պետք է սույն հավելվածի 13-րդ կետի տրամաբանությամբ բացահայտեն նման տողերը, խմբավորեն որպես առանձին գործառույթներ և հեռացնեն հանրային ծառայությունների ցանկից։ 

VIII. ՌԵԳԻՍՏՐՆԵՐԻ ՍՏԵՂԾՄԱՄԲ ԵՎ ՓՈԽԳՈՐԾԵԼԻՈՒԹՅԱՆ ԱՊԱՀՈՎՄԱՄԲ  ՕՊՏԻՄԱԼԱՑՄԱՆ ԵՆԹԱԿԱ ԾԱՌԱՅՈՒԹՅՈՒՆՆԵՐԻ ՔԱՐՏԵԶԱԳՐՈՒՄ ԵՎ ՏԵՂԵԿԱՆՔՆԵՐԻ ՎԵՐԱՑՈՒՄ

15. Եթե քաղաքացու տվյալն առկա է պետական որևէ շտեմարանում, ապա այդ տվյալը հավաստելու վերաբերյալ տեղեկանքներ նրանից չպետք է պահանջվեն, և իրեն առնչվող բոլոր տվյալները քաղաքացին պետք է կարողանա տեսնել Ծառայությունների միասնական հարթակի «Իմ տվյալները» տիրույթում։
16. Պետական մարմինները պետք է սույն հավելվածի 15-րդ կետի տրամաբանությամբ․
1) բացահայտեն բոլոր ծառայությունները, որոնց մատուցման համար տեղեկանքներ են պահանջվում,
2) ապահովեն դրանց ինքնաշխատ ստացումը պետական շտեմարաններից փոխգործելիության միջոցով, ինչպես սահմանված է «Հանրային տեղեկությունների մասին» օրենքի 11-րդ հոդվածի 3-րդ մասում,
3) ինտեգրեն տվյալները Ծառայությունների միասնական հարթակի «Իմ տվյալները» տիրույթում՝ ապահովելով քաղաքացու հասանելիությունը սեփական տեղեկատվությանը, ինչպես սահմանված է «Հանրային տեղեկությունների մասին» օրենքի 9-րդ հոդվածի 4-րդ մասի 4-րդ կետով։

IX. ԾԱՌԱՅՈՒԹՅՈՒՆՆԵՐԻ ՊՐՈԱԿՏԻՎ ՄԱՏՈՒՑՈՒՄ

17. Եթե պետական մարմինները տիրապետում են անհրաժեշտ տեղեկատվությանը և կարող են հայտնաբերել քաղաքացու՝ որոշակի ծառայությունից օգտվելու օրենսդրական իրավունքը, ապա այդ ծառայությունը պետք է մատուցվի պրոակտիվ կերպով քաղաքացու համաձայնությամբ՝ առանց դիմում ներկայացնելու անհրաժեշտության։
18. Պետական մարմինները պետք է սույն հավելվածի 17-րդ կետի տրամաբանությամբ բացահայտեն նման ծառայությունները և դիտարկեն դրանք պրոակտիվ կերպով (առանց դիմումների) մատուցելու հնարավորությունը։







